
I

K A P Í T U L U  7

Luther Haketak an husi Roma
✦

ha ema sira ne'ebé Maromak bolu atu lori igreja sai husi papadu

nia nakukun ba fiar ida ne'ebé moos liu nia naroman, Martin

Luther mak hamri'ik iha oin liu. Nia ema ida ne'ebé laran-manas, ho

kbiit, no entrega an tomak; nia la ta'uk buat ida, só ta'uk Maromak, no

nia la rekoñese fundamentu seluk ba fiar relijiaun nian, só Eskritura

Santu. Luther mak mane ne'ebé loos ba ninia tempu; liuhusi nia,

Maromak halo servisu boot ida ba igreja nia reforma no atu fó

naroman ba mundu. GC 120.1

Hanesan evanjelu nia arauto (mensajeiru) dahuluk sira, Luther mai

husi família kiak. Ninia tinan uluk sira liu iha agrikultór alemaun ida

nia uma ki'ik. Ninia aman servisu loron-loron iha mina-fatin hanesan

minadór atu hetan osan ba ninia eskola. Aman hanoin atu halo nia sai

advogadu; maibé Maromak nia planu mak atu halo nia sai konstrutór

ida iha templu boot ne'ebé sa'e neineik tebes husi sékulu ba sékulu.

Susar, kiak, no dixiplina ne'ebé todan mak sai eskola ne'ebé Maromak,

ne'ebé nia matenek la iha rohan, uza atu prepara Luther ba misaun

importante ninia moris nian. GC 120.2

Luther nia aman mane ida ho hanoin forte no ativu, no ho karakter

forte tebes; nia laran-loos, metin, no la halimar. Nia halo tuir saida

mak nia fiar katak nia knaar, la haree ba rezultadu saida mak sei

mosu. Ninia hanoin di'ak no klaru halo nia la fiar sistema monástiku

(moris monje sira nian). Nia la kontente liu bainhira Luther tama

mosteiru ida la ho ninia konsentimentu; no liu tinan rua mak aman

ne'e foin halo dame ho ninia oan, no maske nune'e, ninia hanoin la

muda. GC 120.3

Luther nia inan-aman kuidadu tebes ba sira-nia oan sira-nia

edukasaun no formasaun. Sira esforsu atu hanorin sira atu hatene

Maromak no atu moris tuir kristaun nia hahalok di'ak sira. Dala barak

ninia oan rona aman nia orasaun, husu atu labarik ne'e hanoin nafatin

Na'i nia naran no loron ida tulun atu lori Ninia lia-loos ba oin. Inan-

aman ne'e uza ho laran-manas oportunidade hotu ne'ebé sira-nia

moris servisu todan nian fó, atu dezenvolve sira-nia oan sira-nia

moral no hanoin. Sira esforsu ho laran-manas no la para atu prepara

sira-nia oan ba moris ida ne'ebé hamta'uk Maromak no fó benefísiu.

Tanba sira-nia karakter metin no forte, dala ruma sira todan liu;

maibé Reformadór rasik, maske nia hatene katak iha buat balu sira

sala, haree katak iha sira-nia dixiplina iha buat barak liu atu aprova

duké atu kondena. GC 121.1

Iha eskola, ne'ebé sira haruka nia ba bainhira nia sei ki'ik, mestre

sira trata Luther ho todan, no to'o ho violénsia. Ninia inan-aman kiak

tebes, nune'e bainhira nia sai husi uma atu bá eskola iha sidade seluk,

durante tempu balu nia tenke buka hahán liuhusi hananu husi

odamatan ba odamatan, no dala barak nia hamlaha. Hanoin relijiaun

nian iha tempu ne'ebá nakukun no nakonu ho superstisaun, no halo

nia ta'uk. Kalan-kalan nia toba ho laran triste, haree ba futuru

nakukun ho nakdedar, no ta'uk nafatin bainhira nia hanoin kona-ba

Maromak hanesan juiz ida ne'ebé todan no la iha laran-luak, ukun-

na'in krúel ida, la'ós hanesan Aman di'ak iha lalehan. GC 121.2

Maske hasoru susar barak no boot hanesan ne'e, Luther la'o ba oin

ho laran metin ba moral no hanoin nia nivel aas ne'ebé dada ninia

klamar. Nia hamrook atu hatene buat barak, no ninia hanoin ne'ebé

sériu no prátiku halo nia hakarak buat ne'ebé metin no útil, la'ós buat

ne'ebé furak de'it iha liur no la kle'an. GC 121.3

Bainhira nia tinan sanulu-resin-ualu, nia tama Universidade

Erfurt, no ninia situasaun di'ak liu no ninia futuru naroman liu duké

iha ninia tinan uluk sira. Ninia inan-aman, liuhusi poupa no servisu

maka'as, hetan ona rikusoin natoon, nune'e sira bele fó tulun hotu

ne'ebé nia presiza. No belun matenek sira-nia influénsia hamenus

uitoan ninia formasaun uluk nia efeitu nakukun. Nia estuda ho kbiit

autór di'ak liu sira, rai ho kuidadu sira-nia hanoin importante liu, no

halo matenek-na'in sira-nia matenek sai ninia rasik. Maske iha ninia

mestre uluk sira-nia dixiplina todan okos, husi kedas nia hatudu ona

katak nia sei sai ema boot, no ho influénsia di'ak, ninia hanoin

dezenvolve lalais. Memória ne'ebé di'ak, imajinasaun moris, kbiit forte

atu hanoin, no servisu la kole lalais tau nia iha fila oin liu entre ninia

kolega sira. Dixiplina hanoin nian halo ninia kompriensaun sai

maduru no hamoris hanoin ne'ebé ativu no matan ne'ebé haree

kle'an, ne'ebé prepara hela nia ba konflitu sira ninia moris nian. GC 121.4

Hamta'uk Na'i hela iha Luther nia laran, no ida ne'e tulun nia atu

hela metin iha ninia objetivu no lori nia ba hakraik an kle'an iha

Maromak nia oin. Nia sente nafatin katak nia depende ba Maromak

nia tulun, no nia la haluha atu hahú loron ida-idak ho orasaun, no

ninia laran husu nafatin matadalan no apoiu. Dala barak nia dehan:

“Halo orasaun di'ak mak estudu nia metade ne'ebé di'ak liu.”—

D’Aubigne, b. 2, ch. 2. GC 122.1

Loron ida, bainhira nia haree livru sira iha universidade nia

biblioteka, Luther hetan Bíblia ida iha lian Latin. Nia seidauk haree

livru hanesan ne'e. Nia mós la hatene katak livru ne'e iha. Nia rona

ona Evanjelu no Karta sira-nia parte balu, ne'ebé sira lee ba povu iha

adorasaun públiku, no nia hanoin katak ne'e mak Bíblia tomak. Agora,

ba dala uluk, nia haree Maromak nia liafuan tomak. Ho ta'uk no

hakfodak, nia loke livru santu nia pájina sira; ho fuan tuku lalais nia

lee rasik moris nia liafuan sira, no dala ruma nia para no hakilar: “Ó,

se Maromak bele fó livru hanesan ne'e mai ha'u rasik!”—Ibid., b. 2, ch.

2. Lalehan nia anju sira iha nia sorin, no naroman husi Maromak nia

tronu loke lia-loos nia rikusoin ba ninia kompriensaun. Nia ta'uk

nafatin atu halo Maromak laran-moras, maibé agora, la hanesan uluk,

nia sente kle'an katak nia ema sala-na'in. GC 122.2

Hakarak maka'as atu livre husi sala no atu hetan dame ho

Maromak lori nia ikus mai atu tama konventu ida no entrega an ba

moris monástiku. Iha ne'ebá sira obriga nia atu halo servisu ki'ik liu

no atu husu esmola husi uma ba uma. Nia iha idade ne'ebé ema

hakarak tebes atu ema respeita no apresia nia, no servisu ki'ik sira

ne'e halo nia moe tebes; maibé nia tahan ho pasiénsia hakraik an ida

ne'e, tanba nia fiar katak ida ne'e presiza tanba ninia sala sira. GC 123.1

Momentu hotu ne'ebé nia bele hetan husi ninia knaar loron-loron,

nia uza ba estudu; nia hamenus ninia toba, no mós sente moruk atu

lakon tempu ba ninia hahán ki'ik. Liu buat hotu, nia haksolok atu

estuda Maromak nia liafuan. Nia hetan Bíblia ida ne'ebé sira kesi ho

korrente iha konventu nia didin, no dala barak nia bá ne'ebá. Bainhira

nia sente kle'an liu tan ninia sala, nia buka atu hetan perdaun no

dame liuhusi ninia servisu rasik. Nia moris ho todan tebes; nia koko

atu manán ninia natureza nia aat sira liuhusi jejun, la toba kalan, no

baku an, maibé moris monástiku la halo nia livre husi aat sira ne'e.

Nia la ta'uk sakrifísiu ida atu hetan laran moos ne'ebé sei halo nia bele

hamri'ik iha Maromak nia oin no Maromak simu nia. Depois nia

dehan: “Loos, ha'u monje ida ne'ebé hamta'uk Maromak, no ha'u halo

tuir ha'u-nia orden nia regra sira ho rigor liu duké ha'u bele esplika.

Se monje ida bele hetan lalehan liuhusi ninia servisu monje nian, ha'u

sei iha direitu ba lalehan. . . . Se ida ne'e kontinua tempu naruk liu

tan, ha'u sei halo terus ba ha'u-nia isin to'o mate.”—Ibid., b. 2, ch. 3.

Tanba dixiplina moras ida ne'e, nia lakon forsa no dala barak nia

monu kabuk (lakon konxiénsia), no nia nunka rekupera tomak husi

efeitu sira ne'e. Maibé ho ninia esforsu hotu, ninia klamar ne'ebé

todan la hetan deskansa. Ikus mai nia besik ona atu lakon esperansa

tomak. GC 123.2

Bainhira Luther sente katak buat hotu lakon ona, Maromak

hamosu belun no tulun-na'in ida ba nia. Staupitz, ema ida ne'ebé

hamta'uk Maromak, loke Maromak nia liafuan ba Luther nia hanoin

no dehan ba nia atu la haree ba nia an rasik, atu para hanoin kona-ba

kastigu la iha rohan tanba hakotu Maromak nia ukun-fuan, no atu

haree ba Jesus, ninia Salvadór ne'ebé fó perdaun ba sala. “Duké halo

terus ba ó-nia an tanba ó-nia sala sira, soe ó-an ba Redentór nia

liman. Fiar Nia, fiar Ninia moris loos nian, fiar Ninia mate ne'ebé selu

ba sala. . . . Rona Maromak nia Oan. Nia sai ema atu fó ba ó serteza

katak Maromak hadomi no simu ó.” “Hadomi Nia ne'ebé hadomi uluk

ó.”—Ibid., b. 2, ch. 4. Nune'e mak laran-luak nia mensajeiru ne'e koalia.

Ninia liafuan sira tama kle'an iha Luther nia hanoin. Hafoin funu

barak ho sala sira ne'ebé nia kaer metin tempu naruk ona, nia bele

kaer lia-loos, no dame mai ba ninia klamar ne'ebé laran-susar. GC 123.3

Sira ordena Luther hanesan padre, no bolu nia sai husi konventu

atu sai profesór iha Universidade Wittenberg. Iha ne'ebá nia estuda

Eskritura iha ninia lian orijinál sira. Nia hahú hanorin kona-ba Bíblia;

no livru Salmu, Evanjelu sira, no Karta sira loke ba ema barak ne'ebé

rona ho haksolok, atu sira komprende. Staupitz, ninia belun no

superiór, husu maka'as ba nia atu sa'e ba púlpitu no prega Maromak

nia liafuan. Luther la hakarak lalais, tanba nia sente katak nia la

merese atu koalia ba povu iha Kristu nia fatin. Hafoin funu naruk iha

ninia laran mak nia foin simu ninia belun sira-nia husu. Nia sai ona

ema forte iha Eskritura, no Maromak nia grasa hela iha nia leten.

Ninia koalia di'ak dada ninia rona-na'in sira, lia-loos ne'ebé nia

hatudu ho klaru no ho kbiit halo sira-nia hanoin fiar, no ninia laran-

manas kona sira-nia laran. GC 124.1

Luther sei nafatin Igreja Papa nian nia oan loos, no nia la hanoin

katak loron ida nia sei sai buat seluk. Iha Maromak nia providénsia,

nia hetan dalan atu vizita Roma. Nia la'o ain, no toba iha mosteiru sira

iha dalan. Iha konventu ida iha Itália nia hakfodak haree rikusoin,

furak boot, no luxu ne'ebé iha ne'ebá. Monje sira simu rendimentu

boot hanesan liurai, hela iha kuartu furak, hatais ropa riku no karu liu,

no han iha meza ne'ebé nakonu ho hahán di'ak. Ho laran-susar no

dúvida, Luther kompara situasaun ne'e ho ninia moris rasik, ne'ebé

nakonu ho nega an no susar. Ninia hanoin hahú konfuzu. GC 124.2

Ikus mai nia haree iha dook sidade ne'ebé harii iha foho hitu nia

leten. Ho laran nakdoko, nia hakruk an to'o rai no hakilar: “Roma

santu, ha'u fó saudasaun ba ó!”—Ibid., b. 2, ch. 6. Nia tama sidade,

vizita igreja sira, rona istória hakfodak ne'ebé padre no monje sira

konta, no halo serimónia hotu ne'ebé sira obriga. Iha fatin hotu nia

haree buat ne'ebé halo nia hakfodak no ta'uk. Nia haree katak hahalok

aat iha klérigu (igreja nia ministru) sira hotu nia leet, husi nivel hotu.

Nia rona preladu sira halimar ho lia moe, no nia ta'uk tebes haree sira

la respeita Maromak, to'o iha misa nia laran. Bainhira nia hamutuk ho

monje no sidadaun sira, nia hetan moris ne'ebé lakon an iha hahalok

aat no foer. Iha fatin ne'ebé nia hein atu hetan santidade, nia hetan

hahalok la respeita santu. Nia hakerek: “Ema ida la bele imajina sala

no hahalok moe saida mak sira halo iha Roma; ema tenke haree no

rona mak foin fiar. Tanba ne'e sira-nia lia baibain mak: ‘Se inferno iha,

Roma harii iha nia leten: ne'e kuak kle'an ida ne'ebé sala oioin hotu sai

husi ne'ebá.’”—Ibid., b. 2, ch. 6. GC 124.3

Liuhusi dekretu foun ida, Papa promete induljénsia ba ema hotu

ne'ebé sa'e ho ain-tuur “Pilatos nia eskada,” ne'ebé sira dehan katak

ita-nia Salvadór tuun liu bainhira Nia sai husi Roma nia tribunál, no

katak ho milagre sira lori eskada ne'e husi Jerusalém ba Roma. Loron

ida Luther sa'e hela eskada sira ne'e ho devosaun, bainhira

derrepente lian ida hanesan rai-tarutu hanesan dehan ba nia: “Ema

loos sei moris husi fiar.” Roma 1:17. Nia hamri'ik lalais no sai husi fatin

ne'e ho moe no ta'uk. Testu ne'e nunka lakon ninia kbiit iha ninia

klamar. Husi tempu ne'ebá nia haree klaru liu duké uluk katak sala

tebes atu fiar ba ema nia servisu atu hetan salvasaun, no katak

presiza fiar nafatin ba Kristu nia mérito. Ninia matan loke ona ba

papadu nia bosok sira, no sei la taka fali. Bainhira nia vira ninia oin

husi Roma, ninia laran mós vira husi Roma, no husi tempu ne'ebá fahe

malu ne'e sai boot liu, to'o nia kotu relasaun hotu ho igreja Papa nian.

GC 125.1

Hafoin fila husi Roma, Luther simu grau doutór iha teolojia iha

Universidade Wittenberg. Agora nia livre atu entrega an, la hanesan

uluk, ba Eskritura ne'ebé nia hadomi. Nia halo juramentu solene ida

atu estuda ho kuidadu no prega ho laran-loos Maromak nia liafuan,

la'ós Papa sira-nia lia no doutrina sira, durante ninia moris tomak.

Nia la'ós tan monje ka profesór de'it, maibé Bíblia nia arauto ida

ne'ebé hetan autoridade. Sira bolu nia hanesan bibi-atan atu fó han

Maromak nia bibi-lubun, ne'ebé hamlaha no hamrook ba lia-loos. Nia

deklara ho metin katak kristaun sira labele simu doutrina seluk, só

doutrina ne'ebé hamri'ik iha Eskritura Santu nia autoridade. Liafuan

sira ne'e baku Papa nia ukun aas liu nia fundasaun rasik. Sira iha

Reforma nia prinsípiu moris nian. GC 125.2

Luther haree perigu atu hasa'e ema nia teoria sira ba leten liu

Maromak nia liafuan. Nia ataka ho la ta'uk teólogu eskolástiku sira

(mestre teolojia Tempu Klaran nian) nia la fiar ne'ebé mai husi

hanoin-hanoin de'it, no kontra filozofia no teolojia ne'ebé tempu

naruk ona iha influénsia boot ba povu. Nia kondena estudu hanesan

ne'e, katak la'ós de'it la iha folin, maibé mós estraga, no nia buka atu

halo ninia rona-na'in sira husik filózofu no teólogu sira-nia

argumentu bosok, no fila ba lia-loos rohan-laek ne'ebé profeta no

apóstolu sira hatudu. GC 126.1

Folin boot mak mensajen ne'ebé nia lori ba ema barak ne'ebé

hakarak tebes rona ninia liafuan. Sira seidauk rona hanorin hanesan

ne'e. Notísia di'ak kona-ba Salvadór nia domin, serteza kona-ba

perdaun no dame liuhusi Ninia raan ne'ebé selu ba sala, halo sira-nia

laran haksolok no fó ba sira esperansa ida ne'ebé la mate. Iha

Wittenberg naroman ida lakan ona, ne'ebé ninia raiu sira sei to'o rai

nia rohan sira, no sei naroman liu-liu to'o tempu nia rohan. GC 126.2

Maibé naroman no nakukun labele moris hamutuk ho dame. Entre

lia-loos no sala iha konflitu ida ne'ebé ema labele hapara. Atu apoia

no defende ida, signifika atu ataka no hatuun ida seluk. Ita-nia

Salvadór rasik deklara: “Ha'u la mai atu haruka dame, maibé surik ida.”

Mateus 10:34. Tinan balu hafoin Reforma hahú, Luther dehan:

“Maromak la'ós de'it hatudu dalan mai ha'u, Nia dudu ha'u ba oin. Nia

lori ha'u bá. Ha'u la'ós ha'u-nia an rasik nia na'in. Ha'u hakarak moris

ho hakmatek; maibé sira soe ha'u ba konfuzaun no revolusaun nia

klaran.”—D’Aubigne, b. 5, ch. 2. Agora sira atu dudu nia tama ba funu.

GC 126.3

Igreja Roma halo Maromak nia grasa sai sasán ba negósiu. Ema

ne'ebé troka osan sira-nia meza (Mateus 21:12) hamri'ik iha ninia altár

sira-nia sorin, no ema ne'ebé sosa no faan sira-nia lian hakilar

nakonu iha fatin. Ho razaun atu buka osan ba harii Igreja São Pedro

iha Roma, sira faan induljénsia ba sala iha públiku ho Papa nia

autoridade. Ho krime nia folin sira atu harii templu ida ba Maromak

nia adorasaun—fatuk sikun (fatuk fundasaun) tau ho hahalok aat nia

saláriu! Maibé dalan ne'ebé Roma uza atu hasa'e nia an mak hamosu

baku ida ne'ebé aat liu ba ninia podér no boot. Ida ne'e mak hamoris

papadu nia inimigu ida ne'ebé metin liu no manán liu, no lori ba funu

ne'ebé halo Papa nia tronu nakdoko no halo koroa tolu (tiara) iha

pontífise nia ulun nakdoko. GC 127.1

Ofisiál ne'ebé sira hili atu halo induljénsia nia faan iha Alemaña—

ninia naran Tetzel—tribunál prova ona katak nia halo krime moe liu

hasoru sosiedade no hasoru Maromak nia ukun-fuan; maibé tanba

nia halai husi kastigu ne'ebé nia merese, sira uza nia atu lori ba oin

Papa nia projetu sira ne'ebé buka osan de'it no la iha konxiénsia. La

ho moe, nia repete bosok sira ne'ebé klaru liu no konta istória

hakfodak atu bosok povu ida ne'ebé la hatene, lalais fiar, no nakonu

ho superstisaun. Se sira iha Maromak nia liafuan, sira sei la hetan

bosok nune'e. Tanba atu kaer sira iha papadu nia ukun okos, atu

hasa'e ninia lider ambisiozu sira-nia podér no rikusoin, mak sira

subar Bíblia husi sira. (Haree John C. L. Gieseler, A Compendium of

Ecclesiastical History, per. 4, sec. 1, par. 5.) GC 127.2

Bainhira Tetzel tama sidade ida, mensajeiru ida la'o uluk iha ninia

oin no fó-sai: “Maromak no aman santu (Papa) nia grasa iha imi-nia

odamatan.”—D’Aubigne, b. 3, ch. 1. No povu simu bosok-na'in ne'ebé

insulta Maromak ne'e hanesan Maromak rasik mak tuun husi lalehan

mai sira. Negósiu moe ne'e harii iha igreja laran, no Tetzel sa'e ba

púlpitu no hahi induljénsia hanesan Maromak nia prezente folin boot

liu. Nia deklara katak liuhusi ninia sertifikadu perdaun nian, sala hotu

ne'ebé ema ne'ebé sosa hakarak halo depois sei hetan perdaun, no

katak “to'o arrependimentu mós la presiza.”—Ibid., b. 3, ch. 1. Liu tan

ida ne'e, nia fó serteza ba ninia rona-na'in sira katak induljénsia iha

kbiit atu salva la'ós de'it ema moris maibé mós ema mate; katak iha

momentu ne'ebé osan tarutu iha ninia kaixa nia okos, klamar ne'ebé

ema selu ba sei sai husi purgatóriu no bá lalehan. (Haree K. R.

Hagenbach, History of the Reformation, vol. 1, p. 96.) GC 127.3

Bainhira Simão Mágiku oferese atu sosa husi apóstolu sira kbiit

atu halo milagre, Pedro hatán ba nia: “Ó-nia osan lakon hamutuk ho

ó, tanba ó hanoin katak bele sosa Maromak nia prezente ho osan.”

Apostolu 8:20. Maibé rihun ba rihun ema simu ho laran-manas Tetzel

nia oferta. Osan-mean no osan-mutin suli tama ba ninia kaixa osan.

Salvasaun ne'ebé ema bele sosa ho osan fasil liu atu hetan duké

salvasaun ne'ebé ezije arrependimentu, fiar, no esforsu maka'as atu

hasoru no manán sala. (Haree Apéndise, nota ba GC 59.) GC 128.1

Ema matenek no hamta'uk Maromak iha Igreja Roma laran kontra

ona induljénsia nia doutrina, no ema barak la fiar ba lia foti-an

hanesan ne'e, ne'ebé kontra razaun no revelasaun. Preladu ida la

barani hasa'e ninia lian hasoru negósiu aat ne'e; maibé ema sira-nia

hanoin hahú laran-susar no la hakmatek, no ema barak husu ho

laran-manas se Maromak sei la uza ema ka dalan ruma atu hamoos

Ninia igreja. GC 128.2

Maske Luther sei nafatin papista ida ne'ebé metin liu, nia ta'uk

tebes haree induljénsia faan-na'in sira-nia lia foti-an ne'ebé insulta

Maromak. Ema barak husi ninia kongregasaun rasik sosa ona

sertifikadu perdaun nian, no lalais sira hahú mai ba sira-nia pastór,

konfesa sira-nia sala oioin, no hein absolvisaun, la'ós tanba sira

arrepende no hakarak muda moris, maibé tanba induljénsia. Luther la

fó absolvisaun ba sira, no aviza sira katak se sira la arrepende no la

muda sira-nia moris, sira sei lakon iha sira-nia sala. Ho konfuzaun

boot sira bá Tetzel no keixa katak sira-nia konfesór la simu ninia

sertifikadu sira; no balu ho barani ezije atu fó fali sira-nia osan. Frade

ne'e hirus tebes. Nia hasai maldisaun aat liu, haruka sunu ahi iha fatin

públiku sira, no deklara katak nia “simu ona orden husi Papa atu sunu

ereje hotu ne'ebé barani kontra ninia induljénsia santu liu sira.”—

D’Aubigne, b. 3, ch. 4. GC 128.3

Agora Luther hahú ho barani ninia servisu hanesan lia-loos nia

defensór. Ema rona ninia lian husi púlpitu, ho avizu ne'ebé sériu no

solene. Nia hatudu ba povu sala nia karakter aat, no hanorin sira

katak ema labele, liuhusi ninia servisu rasik, hamenus sala nia kulpa

ka halai husi ninia kastigu. Só arrependimentu ba Maromak no fiar ba

Kristu mak bele salva ema sala-na'in. Ema labele sosa Kristu nia

grasa; ne'e prezente gratuitu ida. Nia akonsella povu atu la sosa

induljénsia, maibé atu haree ho fiar ba Redentór ne'ebé sira hedi iha

kruz. Nia konta ninia esperiénsia moras rasik, bainhira nia buka

mamuk atu hetan salvasaun liuhusi hakraik an no peniténsia, no fó

serteza ba ninia rona-na'in sira katak bainhira nia la haree tan ba nia

an no fiar ba Kristu, mak nia hetan dame no haksolok. GC 129.1

Bainhira Tetzel kontinua ninia negósiu no ninia lia foti-an ne'ebé la

hamta'uk Maromak, Luther deside atu halo protestu ida ne'ebé

efetivu liu hasoru abuzu boot sira ne'e. Lalais oportunidade mosu.

Igreja kastelu Wittenberg nian iha relíkia barak, ne'ebé iha loron

santu balu sira hatudu ba povu, no ema hotu ne'ebé vizita igreja iha

loron sira ne'e no konfesa, simu perdaun tomak ba sala. Tanba ne'e

iha loron sira ne'e povu barak tebes bá ne'ebá. Okaziaun ida ne'ebé

importante liu, festa Santu Hotu nian, besik ona. Iha loron molok

festa, Luther hamutuk ho ema barak ne'ebé la'o hela ba igreja, no tara

iha igreja nia odamatan surat-tahan ida ho proposta sianulu-resin-

lima hasoru induljénsia nia doutrina. Nia deklara katak nia prontu atu

defende tese sira ne'e loron tuir mai iha universidade, hasoru ema

hotu ne'ebé hakarak ataka sira. GC 129.2

Ninia proposta sira dada ema hotu nia atensaun. Ema lee sira, lee

fali, no konta sai ba fatin hotu. Iha universidade no iha sidade tomak

ema sai laran-manas tebes. Tese sira ne'e hatudu katak Maromak

nunka entrega ba Papa ka ba ema seluk kbiit atu fó perdaun ba sala

no atu hamoos ninia kastigu. Planu tomak ne'e komédia ida de'it,—

dalan bosok ida atu foti osan liuhusi uza povu nia superstisaun,—

Satanás nia bosok ida atu estraga ema hotu ne'ebé fiar ba ninia lia

bosok sira-nia klamar. Tese sira mós hatudu klaru katak Kristu nia

evanjelu mak igreja nia rikusoin folin boot liu, no katak Maromak nia

grasa, ne'ebé evanjelu hatudu, Maromak fó gratuitu ba ema hotu

ne'ebé buka ho arrependimentu no fiar. GC 130.1

Luther nia tese sira bolu ema atu diskute; maibé ema ida la barani

simu dezafiu ne'e. Iha loron balu nia laran, pergunta sira ne'ebé nia

hatete nakfera ona iha Alemaña tomak, no iha semana balu nia laran

ema rona ona sira iha mundu kristaun tomak. Romanu (Igreja Roma

nia membru) barak ne'ebé entrega an, ne'ebé haree ona no tanis

tanba hahalok aat boot ne'ebé ukun iha igreja, maibé la hatene oinsá

atu hapara, lee proposta sira ne'e ho haksolok boot, no rekoñese iha

sira Maromak nia lian. Sira sente katak Na'i, ho Ninia grasa, tau ona

Ninia liman atu hapara korrupsaun nia be-sa'e ne'ebé sai boot lalais

no suli sai husi Roma nia kadeira (sé). Prínsipe no majistradu sira

haksolok iha subar katak sei iha buat ida atu hapara podér foti-an

ne'e, ne'ebé la fó direitu atu ema apela hasoru ninia desizaun sira.

GC 130.2

Maibé ema barak ne'ebé hadomi sala no nakonu ho superstisaun

ta'uk, bainhira argumentu bosok sira ne'ebé hamaus sira-nia ta'uk

lakon. Klérigu sira ne'ebé matenek atu bosok, ne'ebé sira-nia servisu

atu aprova krime hetan interrompe, no haree katak sira-nia lukru iha

perigu, hirus tebes, no halibur malu atu defende sira-nia lia foti-an.

Reformadór tenke hasoru akuzadór moruk sira. Balu akuza nia katak

nia halo lalais liu no tuir de'it ninia sentimentu. Seluk akuza nia katak

nia foti-an, no deklara katak la'ós Maromak mak lori nia, maibé nia

halo tanba orgullu no laran-aten. Nia hatán: “Sé mak la hatene katak

ema ida raru hatoo hanoin foun ida la ho aparénsia orgullu balu, no la

ho akuzasaun katak nia hamosu funu? . . . Tanba saida mak sira oho

Kristu no mártir sira hotu? Tanba sira hanesan ema foti-an ne'ebé

hakribi tempu ne'ebá nia matenek, no tanba sira hatoo buat foun la

ho husu uluk konsellu ho hakraik an ba hanoin tuan sira-nia orákulu.”

GC 130.3

Nia deklara fali: “Buat hotu ne'ebé ha'u halo, ha'u sei halo la'ós tuir

ema nia matenek, maibé tuir Maromak nia konsellu. Se servisu ne'e

mai husi Maromak, sé mak sei hapara? Se la mai husi Maromak, sé

mak bele lori ba oin? La'ós ha'u-nia hakarak, la'ós sira-nia, la'ós ita-

nia; maibé Ita-nia hakarak, Ó Aman santu, ne'ebé iha lalehan.”—Ibid.,

b. 3, ch. 6. GC 131.1

Maske Maromak nia Espíritu mak book Luther atu hahú ninia

servisu, nia sei la lori servisu ne'e ba oin la ho konflitu todan. Ninia

inimigu sira-nia lia-aat, sira-nia esplikasaun bosok kona-ba ninia

objetivu, no sira-nia lia la justu no aat kona-ba ninia karakter no

motivu, mai ba nia hanesan be-sa'e boot ida; no ida ne'e iha efeitu.

Nia fiar metin katak povu nia lider sira, iha igreja no iha eskola sira,

sei kontente atu hamutuk ho nia iha esforsu ba reforma. Liafuan

apoiu nian husi ema iha kargu aas fó ba nia haksolok no esperansa.

Nia haree ona molok tempu loron ida ne'ebé naroman liu atu mosu ba

igreja. Maibé apoiu muda ba lia-aat no kondenasaun. Ema boot barak,

husi igreja no estadu, rekoñese katak ninia tese sira loos; maibé lalais

sira haree katak simu lia-loos sira ne'e sei lori mudansa boot. Fó

naroman no reforma ba povu sei hanesan hatuun Roma nia

autoridade, hapara mota rihun ba rihun ne'ebé agora suli tama ba

ninia kaixa osan, no nune'e hamenus tebes Papa nia lider sira-nia

gastu boot no luxu. Liu tan, hanorin povu atu hanoin no halo hanesan

ema ne'ebé iha responsabilidade, no haree ba Kristu de'it ba

salvasaun, sei hatuun pontífise nia tronu no ikus mai estraga sira-nia

autoridade rasik. Tanba ne'e sira la simu koñesimentu ne'ebé

Maromak oferese ba sira, no hasoru Kristu no lia-loos liuhusi kontra

mane ne'ebé Nia haruka atu fó naroman ba sira. GC 131.2

Luther nakdedar bainhira nia haree ba nia an—mane ida de'it

hasoru rai nia podér boot liu sira. Dala ruma nia dúvida se loos duni

Maromak mak lori nia atu hasoru igreja nia autoridade. Nia hakerek:

“Ha'u ne'e sé, atu kontra Papa nia boot, ne'ebé iha ninia oin . . . rai nia

liurai sira no mundu tomak nakdedar? . . . Ema ida labele hatene oinsá

ha'u-nia laran terus durante tinan rua dahuluk sira ne'e, no ha'u

monu ba laran-tun ida ne'ebé boot, ha'u bele dehan ba laran-lakon

ida.”—Ibid., b. 3, ch. 6. Maibé Maromak la husik nia lakon laran tomak.

Bainhira ema nia apoiu lakon, nia haree ba Maromak de'it no aprende

katak nia bele tau an ho seguru tomak ba liman podér tomak ne'e.

GC 132.1

Luther hakerek ba Reforma nia belun ida: “Ita labele komprende

Eskritura liuhusi estudu ka liuhusi hanoin. Ó-nia knaar dahuluk mak

hahú ho orasaun. Husu Na'i atu fó ba ó, tuir Ninia laran-luak boot,

kompriensaun loos kona-ba Ninia liafuan. La iha intérprete seluk ba

Maromak nia liafuan, só liafuan ne'e nia Autór, hanesan Nia rasik

dehan: ‘Maromak sei hanorin sira hotu.’ Keta hein buat ida husi ó-nia

servisu rasik, husi ó-nia hanoin rasik: fiar de'it ba Maromak, no ba

Ninia Espíritu nia influénsia. Fiar ida ne'e tuir mane ida ne'ebé iha

ona esperiénsia nia liafuan.”—Ibid., b. 3, ch. 7. Iha ne'e iha lisaun ida

ne'ebé importante tebes ba sira ne'ebé sente katak Maromak bolu

sira atu hatoo ba ema seluk lia-loos solene sira ba tempu ida ne'e.

Lia-loos sira ne'e sei hamosu Satanás nia odi no ema sira ne'ebé

hadomi istória bosok ne'ebé nia kria nia odi. Iha konflitu hasoru aat

nia podér sira, presiza buat ida liu duké hanoin nia forsa no ema nia

matenek. GC 132.2

Bainhira inimigu sira apela ba kostume no tradisaun, ka ba Papa

nia lia no autoridade, Luther hasoru sira ho Bíblia, no Bíblia de'it. Ne'e

mak argumentu ne'ebé sira labele hatán; tan ne'e formalizmu no

superstisaun nia atan sira hakilar atu hetan ninia raan, hanesan Judeu

sira hakilar atu hetan Kristu nia raan. Romanu laran-manas sira

hakilar: “Nia ereje ida! Traisaun boot hasoru igreja mak atu husik

ereje aat hanesan ne'e moris oras ida tan. Harii lalais forka (fatin atu

oho ema) ba nia!”—Ibid., b. 3, ch. 9. Maibé Luther la monu ba sira-nia

hirus nia liman. Maromak iha servisu ida ba nia atu halo, no Nia

haruka lalehan nia anju sira atu proteje nia. Maibé ema barak ne'ebé

simu husi Luther naroman folin boot ne'e sai Satanás nia hirus nia

alvu, no tanba lia-loos sira tahan ho la ta'uk tortura no mate. GC 132.3

Luther nia hanorin dada ema ne'ebé hanoin kle'an sira-nia

atensaun iha Alemaña tomak. Husi ninia sermaun no ninia hakerek

sira sai naroman nia raiu sira ne'ebé hadér no fó naroman ba rihun ba

rihun. Fiar moris ida foti hela formalizmu mate nia fatin, ne'ebé kaer

igreja tempu naruk ona. Loron-loron povu lakon fiar ba Romanizmu

nia superstisaun sira. Prekonseitu nia didin sira hahú monu.

Maromak nia liafuan, ne'ebé Luther uza atu koko doutrina no lia hotu,

hanesan surik ne'ebé kroat iha sor-sorin, ne'ebé loke dalan to'o povu

nia laran. Iha fatin hotu hakarak atu dezenvolve iha espíritu hahú

moris. Iha fatin hotu iha hamlaha no hamrook ba hahalok loos ne'ebé

ema la hatene ona iha tempu naruk. Povu nia matan, ne'ebé tempu

naruk haree ba ema nia ritu no mediadór mundu nian, agora vira ho

arrependimentu no fiar ba Kristu, no Nia ne'ebé sira hedi iha kruz.

GC 133.1

Interese boot ne'e halo Papa nia autoridade sira ta'uk liu tan.

Luther simu orden atu mai Roma atu hatán ba akuzasaun erezia.

Orden ne'e halo ninia belun sira ta'uk tebes. Sira hatene di'ak perigu

ne'ebé ameasa nia iha sidade aat ne'ebá, ne'ebé hemu lanu ona ho

Jesus nia mártir sira-nia raan. Sira protesta hasoru ninia bá Roma no

husu atu halo ninia ezame iha Alemaña. GC 133.2

Ikus mai sira halo tuir arranju ne'e, no sira hili Papa nia legadu atu

rona kazu ne'e. Iha instrusaun ne'ebé pontífise haruka ba ofisiál ne'e,

hakerek katak sira deklara ona Luther hanesan ereje. Tanba ne'e

legadu hetan knaar “atu prosesa no obriga la ho tarde.” Se nia hela

metin, no legadu la bele kaer nia, legadu hetan kbiit “atu bandu nia

iha Alemaña nia parte hotu; atu duni sai, hatete maldisaun, no

eskomuñaun ema hotu ne'ebé tuir nia.”—Ibid., b. 4, ch. 2. No liu tan,

Papa haruka ninia legadu, atu hasai tomak erezia aat ne'e, atu

eskomuñaun ema hotu, ho kargu saida de'it iha igreja ka estadu, só

imperadór de'it la'ós, ne'ebé la kaer Luther no ninia tuir-na'in sira, no

la entrega sira ba Roma nia vingansa. GC 133.3

Iha ne'e mak hatudu papadu nia espíritu loos. Iha dokumentu

tomak ne'e ema labele haree kristaun nia prinsípiu ida, ka mós justisa

baibain. Luther hela dook husi Roma; nia la hetan oportunidade atu

esplika ka defende ninia pozisaun; maibé molok sira investiga ninia

kazu, sira deklara lalais nia hanesan ereje, no iha loron hanesan sira

aviza, akuza, julga, no kondena nia; no buat hotu ne'e halo husi ema

ne'ebé bolu nia an aman santu, autoridade aas liu ida-ida de'it no la

bele sala iha igreja ka estadu! GC 134.1

Iha tempu ne'e, bainhira Luther presiza tebes belun loos ida nia

simpatia no konsellu, Maromak nia providénsia haruka Melanchthon

ba Wittenberg. Melanchthon sei joven, hakraik an no moe-teen iha

ninia hahalok, maibé ninia hanoin di'ak, ninia koñesimentu luan, no

ninia koalia furak ne'ebé dada ema, hamutuk ho ninia karakter moos

no loos, halo ema hotu admira no respeita nia. Ninia talentu ne'ebé

naroman la boot liu ninia hahalok maus. Lalais nia sai evanjelu nia

dixípulu laran-manas ida, no Luther nia belun ne'ebé nia fiar liu no

apoiante folin boot; ninia maus, kuidadu, no loos-loos sai hanesan

buat ne'ebé kompleta Luther nia barani no forsa. Sira-nia hamutuk

iha servisu ne'e fó forsa ba Reforma no sai Luther nia fonte apoiu

boot ida. GC 134.2

Sira hili ona Augsburg hanesan fatin julgamentu nian, no

Reformadór sai la'o ain atu bá ne'ebá. Ema ta'uk tebes ba nia. Ema

ameasa ona ho nakloke katak sira sei kaer no oho nia iha dalan, no

ninia belun sira husu nia atu keta bá. Sira mós husu nia atu husik

Wittenberg ba tempu balu no buka seguransa iha ema sira ne'ebé

kontente atu proteje nia. Maibé nia la hakarak husik fatin ne'ebé

Maromak tau nia ba. Nia tenke kontinua ho laran-metin atu defende

lia-loos, maske anin-boot sira baku hela nia. Ninia liafuan mak ne'e:

“Ha'u hanesan Jeremias, mane ida ne'ebé hetan funu no diskusaun;

maibé bainhira sira-nia ameasa aumenta, ha'u-nia haksolok mós

aumenta. . . . Sira estraga ona ha'u-nia onra no ha'u-nia naran di'ak.

Buat ida de'it mak hela; ne'e ha'u-nia isin kiak: husik sira foti; nune'e

sira sei hamenus ha'u-nia moris oras balu. Maibé ha'u-nia klamar, sira

labele foti. Ema ne'ebé hakarak fó-sai Kristu nia liafuan ba mundu,

tenke hein mate iha momentu hotu.”—Ibid., b. 4, ch. 4. GC 134.3

Notísia katak Luther to'o ona Augsburg halo Papa nia legadu

kontente tebes. Ereje ne'ebé hamosu problema no dada mundu

132



tomak nia atensaun, agora hanesan iha ona Roma nia liman, no

legadu deside katak nia labele halai. Reformadór seidauk hetan karta

protesaun ida. Ninia belun sira husu maka'as ba nia atu la mosu iha

legadu nia oin la ho karta ne'e, no sira rasik buka atu hetan husi

imperadór. Legadu nia planu mak atu obriga Luther, se bele, atu hasai

fali ninia liafuan, ka, se la bele, atu haruka lori nia ba Roma, atu hetan

hanesan Huss no Jerónimo nia destinu. Tan ne'e, liuhusi ninia ajente

sira, nia koko atu halo Luther mosu la ho karta protesaun, no entrega

an ba ninia laran-luak. Reformadór la simu ida ne'e ho metin. Só

bainhira nia simu ona dokumentu ne'ebé promete imperadór nia

protesaun, mak nia foin mosu iha Papa nia embaixadór nia oin. GC 135.1

Hanesan polítika ida, Romanu sira deside atu koko manán Luther

liuhusi hatudu an maus. Iha enkontru sira ho nia, legadu hatudu an

hanesan belun di'ak tebes; maibé nia ezije katak Luther tenke tuur iha

igreja nia autoridade okos tomak, no simu pontu hotu la ho

argumentu ka pergunta. Nia la sukat loos mane ne'ebé nia hasoru

ne'e nia karakter. Hodi hatán, Luther hatudu ninia respeitu ba igreja,

ninia hakarak ba lia-loos, ninia prontu atu hatán ba objesaun hotu

kona-ba buat ne'ebé nia hanorin ona, no atu tau ninia doutrina sira

ba universidade importante balu atu deside. Maibé iha tempu

hanesan nia protesta hasoru kardeál nia dalan, ne'ebé ezije nia atu

hasai fali ninia liafuan, la ho prova uluk katak nia sala. GC 135.2

Resposta ida de'it mak: “Hasai fali, hasai fali!” Reformadór hatudu

katak Eskritura apoia ninia pozisaun, no deklara ho metin katak nia

labele husik lia-loos. Legadu, ne'ebé labele hatán ba Luther nia

argumentu sira, soe ba nia lia-aat, lia-hamoe, no lia-hahi barak

hanesan anin-boot, ho tradisaun no Igreja nia Aman sira (mestre

kristaun antigu sira) nia liafuan iha klaran, no la fó oportunidade ba

Reformadór atu koalia. Bainhira nia haree katak se enkontru kontinua

nune'e sei la iha rezultadu, ikus mai Luther hetan lisensa, maske la ho

laran-di'ak, atu hatoo ninia resposta liuhusi hakerek. GC 136.1

Nia hakerek ba belun ida: “Ho dalan ne'e, ema ne'ebé sira hanehan

hetan benefísiu dala rua; dahuluk, buat ne'ebé hakerek ona bele tau

ba ema seluk atu julga; no daruak, ema iha oportunidade di'ak liu atu

halo ukun-na'in foti-an no koalia barak ida ta'uk, se la'ós atu kona

ninia konxiénsia, ne'ebé se la nune'e sei manán ho ninia lia ukun-

an.”—Martyn, The Life and Times of Luther, pages 271, 272. GC 136.2

Iha enkontru tuir mai, Luther hatoo esplikasaun klaru, badak, no

forte kona-ba ninia hanoin, ne'ebé Eskritura nia sitasaun barak apoia

tomak. Hafoin lee ho lian maka'as, nia entrega surat ne'e ba kardeál,

maibé kardeál soe ho hakribi, no dehan katak ne'e de'it liafuan

mamuk barak no sitasaun ne'ebé la iha relasaun. Luther, ne'ebé agora

laran-manas tomak, hasoru preladu foti-an ne'e iha ninia rai rasik—

igreja nia tradisaun no hanorin sira—no hatuun tomak ninia lia foti-

an sira. GC 136.3

Bainhira preladu haree katak ema labele hatán Luther nia

argumentu, nia lakon ninia kontrolu an hotu, no ho hirus hakilar:

“Hasai fali! ka ha'u sei haruka ó ba Roma, atu mosu iha ne'ebá iha juiz

sira ne'ebé hetan knaar atu haree ó-nia kazu nia oin. Ha'u sei

eskomuñaun ó no ó-nia apoiante hotu, no ema hotu ne'ebé iha tempu

ruma sei apoia ó, no sei duni sira sai husi igreja.” No ikus mai nia

deklara, ho lian foti-an no hirus: “Hasai fali, ka keta fila mai tan.”—

D’Aubigne, London ed., b. 4, ch. 8. GC 136.4

Reformadór sai lalais ho ninia belun sira, no nune'e hatudu klaru

katak ema labele hein atu nia hasai fali ninia liafuan. Ida ne'e la'ós

buat ne'ebé kardeál planu. Nia hanoin ho foti-an katak ho violénsia

nia bele halo Luther ta'uk no tuur iha ninia okos. Agora, hela mesak

ho ninia apoiante sira, nia haree ba sira ida-idak ho laran-moras

tomak tanba ninia planu sira la susesu, buat ne'ebé nia la hein. GC 137.1

Luther nia esforsu iha okaziaun ne'e iha rezultadu di'ak. Ema barak

ne'ebé iha ne'ebá hetan oportunidade atu kompara mane na'in rua

ne'e, no atu julga rasik espíritu ne'ebé sira hatudu, no mós sira-nia

pozisaun nia forsa no loos. Diferensa ne'e klaru tebes! Reformadór,

simples, hakraik an, metin, hamri'ik iha Maromak nia forsa, ho lia-

loos iha ninia sorin; Papa nia reprezentante, ne'ebé hanoin nia an

boot, ukun-an, foti-an, no la tuir razaun, la iha argumentu ida husi

Eskritura, maibé hakilar maka'as: “Hasai fali, ka sira sei haruka ó ba

Roma atu simu kastigu.” GC 137.2

Maske Luther hetan ona karta protesaun, Romanu sira halo planu

subar atu kaer no tau nia iha prizaun. Ninia belun sira husu katak,

tanba la iha uza atu nia hela kleur liu, nia tenke fila ba Wittenberg

kedas, no tenke kuidadu tebes atu subar ninia planu. Tan ne'e nia sai

husi Augsburg molok loron-sa'e, sa'e kuda, ho matadalan ida de'it

ne'ebé majistradu fó ba nia. Ho hanoin aat barak, nia la'o subar liuhusi

sidade nia dalan sira ne'ebé nakukun no nonok. Inimigu sira, ne'ebé

hein no krúel, halo planu atu estraga nia. Nia sei bele halai husi lasu

sira ne'ebé sira prepara ba nia ka lae? Ne'e momentu laran-susar no

orasaun ho laran-manas. Nia to'o odamatan ki'ik ida iha sidade nia

didin. Sira loke ba nia, no ho ninia matadalan nia liu la ho obstákulu.

Bainhira sira sai ona ho seguru, sira na'in rua halai lalais liu tan, no

molok legadu hatene katak Luther sai ona, nia dook ona husi ninia

persegidór sira-nia liman. Satanás no ninia mensajeiru sira lakon.

Mane ne'ebé sira hanoin iha ona sira-nia liman, lakon ona, halai ona

hanesan manu ida husi lasu-na'in nia lasu. GC 137.3

Bainhira legadu rona notísia katak Luther halai ona, nia hakfodak

no hirus tebes. Nia hein atu simu onra boot tanba ninia matenek no

ninia metin bainhira nia hasoru igreja nia hamosu-problema ne'e;

maibé ninia esperansa lakon. Nia hatudu ninia hirus iha karta ida ba

Frederico, Saxónia nia eleitór (prínsipe ida ne'ebé iha direitu atu hili

imperadór), kondena Luther ho moruk no ezije katak Frederico

haruka Reformadór ba Roma ka duni nia sai husi Saxónia. GC 138.1

Atu defende an, Luther husu ho maka'as katak legadu ka Papa

hatudu ninia sala sira husi Eskritura, no promete ho solene liu katak

nia sei husik ninia doutrina sira se sira bele hatudu katak doutrina

sira ne'e kontra Maromak nia liafuan. No nia agradese Maromak

tanba Maromak konsidera nia merese atu terus ba kauza santu

hanesan ne'e. GC 138.2

To'o tempu ne'ebá eleitór hatene uitoan de'it kona-ba doutrina

reformada sira, maibé Luther nia liafuan sira-nia laran-loos, forsa, no

klaru kona tebes ninia laran; no to'o sira prova katak Reformadór sala,

Frederico deside atu hamri'ik hanesan ninia protetór. Hodi hatán ba

legadu nia ezijénsia nia hakerek: “Tanba Dr. Martin mosu ona iha ita-

nia oin iha Augsburg, ita tenke kontente ona. Ami la hein katak ita sei

koko halo nia hasai fali ninia liafuan la ho konvense nia uluk kona-ba

ninia sala sira. Ema matenek ida iha ami-nia prinsipadu seidauk

hatete mai ha'u katak Martin nia doutrina la hamta'uk Maromak,

kontra Kristu, ka erezia. Liu tan, prínsipe la hakarak haruka Luther ba

Roma, ka duni nia sai husi ninia rai sira.”—D’Aubigne, b. 4, ch. 10.

GC 138.3

Eleitór haree katak sosiedade nia moral nia limite sira hahú monu

iha fatin hotu. Presiza servisu reforma boot ida. Sistema ne'ebé

komplikadu no karu atu hapara no kastiga krime sei la presiza, se ema

rekoñese no halo tuir de'it Maromak nia ezijénsia sira no konxiénsia

ne'ebé hetan ona naroman nia lian. Nia haree katak Luther servisu

hela atu to'o objetivu ne'e, no nia haksolok iha subar katak influénsia

ida ne'ebé di'ak liu hahú sente iha igreja. GC 138.4

Nia mós haree katak Luther susesu tebes hanesan profesór iha

universidade. Foin liu tinan ida desde Reformadór tara ninia tese sira

iha igreja kastelu nian, maibé iha ona tun boot iha peregrinu sira

ne'ebé vizita igreja ne'e iha festa Santu Hotu nian sira-nia númeru.

Roma lakon ona adoradór no oferta sira, maibé ema seluk tama sira-

nia fatin, ne'ebé agora mai Wittenberg, la'ós hanesan peregrinu atu

adora ninia relíkia sira, maibé hanesan estudante atu nakonu ninia

eskola sira-nia sala. Luther nia hakerek sira hamoris iha fatin hotu

interese foun ba Eskritura Santu, no estudante sira mai barak ba

universidade, la'ós de'it husi Alemaña nia parte hotu, maibé mós husi

rai seluk. Joven sira, bainhira sira haree Wittenberg ba dala uluk,

“hasa'e sira-nia liman ba lalehan, no hahi Maromak tanba Nia halo lia-

loos nia naroman nabilan sai husi sidade ida ne'e, hanesan husi Sion

iha tempu uluk, no husi ne'ebá naroman ne'e nakfera to'o rai sira

ne'ebé dook liu.”—Ibid., b. 4, ch. 10. GC 139.1

To'o tempu ne'ebá Luther konverte de'it parte balu husi

Romanizmu nia sala sira. Maibé bainhira nia kompara Liafuan Santu

(Eskritura) ho Papa nia dekretu no konstituisaun sira, nia hakfodak

tebes. Nia hakerek: “Ha'u lee hela pontífise sira-nia dekretu sira, no . .

. ha'u la hatene se Papa mak antikristu rasik, ka ninia apóstolu, tanba

iha dekretu sira ne'e sira hatudu Kristu ho bosok tebes no hedi Nia

iha kruz.”—Ibid., b. 5, ch. 1. Maske nune'e, iha tempu ne'e Luther sei

nafatin apoia Igreja Roma, no la hanoin katak loron ida nia sei haketak

an husi ninia komuñaun. GC 139.2

Reformadór nia hakerek no ninia doutrina nakfera ba nasaun hotu

iha mundu kristaun. Servisu ne'e nakfera ba Suisa no Olanda. Ninia

hakerek sira-nia kópia to'o Fransa no España. Iha Inglaterra ema simu

ninia hanorin hanesan moris nia liafuan. Lia-loos mós to'o Béljika no

Itália. Rihun ba rihun hadér husi sira-nia toba kle'an hanesan mate, ba

fiar nia moris nia haksolok no esperansa. GC 139.3

Luther nia ataka sira halo Roma hirus liu-liu, no ninia oponente

fanátiku balu, to'o doutór sira iha universidade katóliku sira, deklara

katak ema ne'ebé oho monje rebelde ne'e sei la iha sala. Loron ida

ema estranjeiru ida, ho kilat-ki'ik (pistola) ida ne'ebé subar iha ninia

kapa okos, hakbesik ba Reformadór no husu tanba sá mak nia la'o

mesak nune'e. Luther hatán: “Ha'u iha Maromak nia liman. Nia mak

ha'u-nia forsa no ha'u-nia eskudu. Ema bele halo saida mai ha'u?”—

Ibid., b. 6, ch. 2. Bainhira nia rona liafuan sira ne'e, ema estranjeiru

ne'e nia oin sai mutin no nia halai sai hanesan husi lalehan nia anju

sira-nia oin. GC 140.1

Roma deside ona atu estraga Luther; maibé Maromak mak ninia

defeza. Ema rona ninia doutrina sira iha fatin hotu—“iha uma ki'ik no

konventu sira, . . . iha nobre sira-nia kastelu, iha universidade sira, no

iha liurai sira-nia palásiu;” no mane nobre sira hamri'ik iha fatin hotu

atu apoia ninia esforsu.—Ibid., b. 6, ch. 2. GC 140.2

Iha tempu ne'e mak Luther, bainhira nia lee Huss nia livru sira,

hetan katak lia-loos boot kona-ba justifikasaun liuhusi fiar (Maromak

deklara ema loos liuhusi fiar), ne'ebé nia rasik buka atu defende no

hanorin, Reformadór Boémia nian ne'e kaer ona. Luther dehan: “Ita

hotu, Paulo, Agostinho, no ha'u rasik, sai ona Husita sira la ho

hatene!” Nia kontinua: “Loos duni Maromak sei kastiga mundu tanba

ema prega lia-loos ba mundu sékulu ida liu ba, no sunu!”—Wylie, b. 6,

ch. 1 GC 140.3

Iha apelu ida ba imperadór no Alemaña nia nobre sira ba

kristianizmu nia reforma, Luther hakerek kona-ba Papa: “Ne'e buat

aat tebes atu haree mane ne'ebé bolu nia an Kristu nia reprezentante,

hatudu furak boot ida ne'ebé imperadór ida labele hanesan. Ne'e

hanesan Jesus kiak, ka Pedro hakraik an? Sira dehan, nia mak mundu

nia na'in! Maibé Kristu, ne'ebé nia foti an katak nia reprezentante,

dehan ona: ‘Ha'u-nia ukun la'ós husi mundu ida ne'e.’ Reprezentante

ida nia ukun bele luan liu ninia superiór nia ukun ka?”—D’Aubigne, b.

6, ch. 3. GC 140.4

Nia hakerek nune'e kona-ba universidade sira: “Ha'u ta'uk tebes

katak universidade sira sei sai inferno nia odamatan boot sira, se sira

la servisu ho kbiit atu esplika Eskritura Santu, no hakerek metin

Eskritura iha joven sira-nia laran. Ha'u la akonsella ema ida atu tau

ninia oan iha fatin ne'ebé Eskritura la ukun aas liu. Instituisaun hotu

ne'ebé ema la okupa nafatin an ho Maromak nia liafuan, tenke sai

aat.”—Ibid., b. 6, ch. 3. GC 140.5

Apelu ne'e nakfera lalais iha Alemaña tomak no iha influénsia boot

ba povu. Nasaun tomak nakdoko, no ema barak tebes hadér atu

halibur an iha reforma nia bandeira okos. Luther nia oponente sira,

ne'ebé nia laran sunu ho hakarak atu vinga, husu maka'as Papa atu

foti medida forte hasoru nia. Sira determina katak tenke kondena

kedas ninia doutrina sira. Sira fó loron neenulu ba Reformadór no

ninia tuir-na'in sira; hafoin ne'e, se sira la hasai fali sira-nia liafuan,

sira hotu sei hetan eskomuñaun. GC 141.1

Ne'e krize aat tebes ida ba Reforma. Durante sékulu barak Roma

nia sentensa eskomuñaun nian halo liurai podér boot sira ta'uk; ne'e

halo impériu forte sira nakonu ho terus no rahun. Ema hotu ta'uk no

hakfodak haree ema sira ne'ebé hetan kondenasaun ne'e; sira hetan

hakotu husi relasaun ho sira-nia maluk, no sira trata sira hanesan

ema iha lei nia liur, atu duni no oho to'o lakon tomak. Luther la

matan-delek ba anin-boot ne'ebé besik ona atu monu ba nia; maibé

nia hamri'ik metin, fiar ba Kristu atu sai ninia apoiu no eskudu. Ho

mártir nia fiar no barani nia hakerek: “Saida mak sei akontese, ha'u la

hatene, no ha'u la preokupa atu hatene. . . . Husik baku ne'e monu iha

fatin ne'ebé de'it, ha'u la ta'uk. To'o ai-tahan ida mós la monu la ho

ita-nia Aman nia hakarak. Liu tan Nia sei kuidadu ita! Mate ba Liafuan

ne'e buat kmaan ida, tanba Liafuan ne'ebé sai ona isin rasik mate ona.

Se ita mate ho Nia, ita sei moris ho Nia; no bainhira ita liu buat ne'ebé

Nia liu ona uluk iha ita-nia oin, ita sei iha fatin ne'ebé Nia iha no hela

ho Nia ba nafatin.”—Ibid., 3d London ed., Walther, 1840, b. 6, ch. 9.

GC 141.2

Bainhira Papa nia bula to'o Luther, nia dehan: “Ha'u hakribi no

ataka bula ne'e, hanesan buat ida ne'ebé la hamta'uk Maromak, bosok.

. . . Iha bula ne'e mak sira kondena Kristu rasik. . . . Ha'u haksolok

tanba ha'u tenke tahan susar hanesan ne'e ba kauza di'ak liu. Ha'u

sente ona liberdade boot liu iha ha'u-nia laran; tanba ikus mai ha'u

hatene katak Papa mak antikristu, no ninia tronu mak Satanás rasik

nia tronu.”—D’Aubigne, b. 6, ch. 9. GC 141.3

Maske nune'e, Roma nia orden iha efeitu. Prizaun, tortura, no

surik mak kilat forte atu obriga ema halo tuir. Ema fraku no nakonu

ho superstisaun nakdedar iha Papa nia dekretu nia oin; no maske ema

barak iha simpatia ba Luther, ema barak sente katak moris folin boot

liu atu tau iha perigu ba reforma nia kauza. Buat hotu hanesan hatudu

katak Reformadór nia servisu atu remata ona. GC 142.1

Maibé Luther la ta'uk nafatin. Roma soe ona ninia anátema hasoru

nia, no mundu haree hela, la iha dúvida katak nia sei mate ka sira sei

obriga nia atu tuur. Maibé ho kbiit boot nia soe fali sentensa

kondenasaun nian ba Roma rasik, no deklara iha públiku ninia

desizaun atu husik Roma ba nafatin. Iha estudante, doutór, no

sidadaun husi nivel hotu sira-nia oin, Luther sunu Papa nia bula,

hamutuk ho lei kanóniku (igreja nia lei), dekretu sira, no hakerek balu

ne'ebé apoia Papa nia podér. Nia dehan: “Ha'u-nia inimigu sira,

liuhusi sunu ha'u-nia livru sira, bele estraga lia-loos nia kauza iha

ema baibain sira-nia hanoin, no estraga sira-nia klamar; tanba ne'e

ha'u sunu fali sira-nia livru. Funu sériu ida foin hahú. To'o agora ha'u

halimar de'it ho Papa. Ha'u hahú servisu ne'e iha Maromak nia naran;

servisu ne'e sei remata la ho ha'u, no ho Ninia kbiit.”—Ibid., b. 6, ch. 10.

GC 142.2

Ba ninia inimigu sira-nia lia-aat, ne'ebé hamoe nia tanba ninia

kauza fraku, Luther hatán: “Sé mak hatene se Maromak la hili no bolu

ha'u, no se sira la tenke ta'uk katak, bainhira sira hakribi ha'u, sira

hakribi Maromak rasik? Moisés mesak bainhira sai husi Ejitu; Elias

mesak iha liurai Akab nia ukun; Isaias mesak iha Jerusalém; Ezekiel

mesak iha Babilónia. . . . Maromak nunka hili amu-lulik boot ka ema

boot seluk hanesan profeta; maibé baibain Nia hili ema ki'ik no ema

hakribi, dala ida to'o bibi-atan Amós. Iha tempu hotu, ema santu sira

tenke repreende ema boot sira, liurai, prínsipe, amu-lulik, no

matenek-na'in sira, ho sira-nia moris iha perigu. . . . Ha'u la dehan

katak ha'u profeta ida; maibé ha'u dehan katak sira tenke ta'uk loos

tanba ha'u mesak no sira barak. Ha'u iha serteza katak Maromak nia

liafuan iha ha'u-nia sorin, no la iha sira-nia sorin.”—Ibid., b. 6, ch. 10.

GC 142.3

Maske nune'e, Luther deside atu haketak an ba nafatin husi igreja

hafoin funu aat ida iha ninia laran rasik. Iha tempu ne'e mak nia

hakerek: “Loron-loron ha'u sente liu-liu oinsá susar atu husik dúvida

sira ne'ebé ema simu desde labarik. Ó, oinsá moras tebes ba ha'u,

maske Eskritura iha ha'u-nia sorin, atu hatudu ba ha'u-nia an rasik

katak loos atu ha'u barani hamri'ik mesak hasoru Papa, no hatudu nia

hanesan antikristu! Ha'u-nia laran nia terus boot tebes! Dala hira mak

ha'u husu ha'u-nia an ho moruk pergunta ne'ebé dala barak papista

sira husu: ‘Ó de'it mak matenek ka? Ema seluk hotu bele sala ka?

Oinsá, se ikus mai ó mak sala, no ó lori klamar barak tebes ba ó-nia

sala, ne'ebé depois sei lakon ba nafatin?’ Nune'e ha'u funu ho ha'u-nia

an no ho Satanás, to'o Kristu, liuhusi Ninia liafuan rasik ne'ebé la bele

sala, hametin ha'u-nia laran hasoru dúvida sira ne'e.”—Martyn, pages

372, 373. GC 143.1

Papa ameasa ona Luther ho eskomuñaun se nia la hasai fali ninia

liafuan, no agora ameasa ne'e sai loos. Bula foun ida mosu, ne'ebé

deklara Reformadór nia haketak ba nafatin husi Igreja Roma, kondena

nia hanesan ema ne'ebé Lalehan fó maldisaun, no inklui iha

kondenasaun hanesan ema hotu ne'ebé simu ninia doutrina sira.

Konflitu boot ne'e hahú ona tomak. GC 143.2

Kontra mak destinu ba ema hotu ne'ebé Maromak uza atu hatoo

lia-loos ne'ebé importante liu ba sira-nia tempu. Iha Luther nia

tempu iha lia-loos ida ba tempu ne'ebá,—lia-loos ida ne'ebé iha

tempu ne'ebá importante liu; iha mós lia-loos ida ba igreja ohin loron.

Nia ne'ebé halo buat hotu tuir Ninia hakarak nia konsellu, kontente

atu tau ema iha situasaun oioin no fó ba sira knaar sira ne'ebé

espesiál ba tempu ne'ebé sira moris no ba situasaun ne'ebé sira hela.

Se sira hatene folin naroman ne'ebé Maromak fó ba sira, Maromak sei

loke ba sira hanoin luan liu kona-ba lia-loos. Maibé ohin loron ema

barak la hakarak lia-loos, hanesan papista sira ne'ebé kontra Luther

mós la hakarak. Iha hela hahalok hanesan atu simu ema nia teoria no

tradisaun sira duké Maromak nia liafuan, hanesan iha tempu uluk

sira. Sira ne'ebé hatoo lia-loos ba tempu ida ne'e labele hein katak

ema sei simu sira ho laran-di'ak liu duké reformadór uluk sira.

Konflitu boot entre lia-loos no sala, entre Kristu no Satanás, sei sai

maka'as liu-liu to'o mundu ida ne'e nia istória nia rohan. GC 143.3

Jesus dehan ba Ninia dixípulu sira: “Se imi husi mundu, mundu sei

hadomi ninia ema rasik: maibé tanba imi la'ós husi mundu, maibé

Ha'u hili ona imi sai husi mundu, tan ne'e mundu odi imi. Hanoin

liafuan ne'ebé Ha'u dehan ona ba imi: Atan la boot liu ninia na'in. Se

sira persegi ona Ha'u, sira mós sei persegi imi; se sira kaer ona Ha'u-

nia liafuan, sira mós sei kaer imi-nia liafuan.” João 15:19, 20. No iha

sorin seluk ita-nia Na'i deklara ho klaru: “Susar ba imi, bainhira ema

hotu ko'alia di'ak kona-ba imi! tanba sira-nia bei-ala sira halo nune'e

ba profeta falsu sira.” Lucas 6:26. Mundu nia espíritu ohin loron la

hanesan liu ho Kristu nia espíritu duké iha tempu uluk, no sira ne'ebé

prega Maromak nia liafuan ho moos, agora sei la hetan simu ho laran-

di'ak liu duké uluk. Oinsá ema kontra lia-loos bele muda, no odi bele

la nakloke liu tanba nia subar liu; maibé kontra hanesan ne'e sei iha

nafatin no sei mosu to'o tempu nia rohan. GC 144.1

